Зал бәйрәмчә бизәлә. Түр стенада «Рәхмәт сиңа, Әлифба» дип язылган плакат эленә, балаларның матур язу, математика, рус теле дәфтәрләреннән күргәзмә оештырыла.
Җыр: «Хәерле иртә».Шәрипов көе,Л.Лерон сүзләре. 

1 укучы.

Күтәренке күңелле

Бар да көләч, шат бүген!

Күктә кояш елмая,

Яшерә алмый шатлыгын.

2 укучы.
Җырлыйсы килеп кенә

Тора барыбызның да

Көтеп алган бәйрәме

Бүген һәммәбезнең дә.

3 укучы.

Җыр күтәрә күңелне,

Бар да көләч, шат бүген

Безнең «Әлифба бәйрәме»

Котлагыз безне бүген.

4 укучы.

Күчкәнме бу залга

Дөньяның бар яме?

Күңелләр түрендә-

Әлифба бәйрәме!

5 укучы.

Бу матур бәйрәмгә

Кушыл, дус, әйдәле!

Мәктәпне гөрләтсен

Әлифба бәйрәме!

Җыр: «Әлифба» (Р.Вәлиев сүзләре, М. Мусин көе)

Укытучы:

Кадерле укучыларым, хөрмәтле кунаклар! Бүген зур бәйрәм - Әлифба бәйрәме! Әле 1 нче сентябрь иртәсендә генә мәктәп бусагасын тәүге мәртәбә атлап кергән нәни дусларыбыз бүген беренче җиңүләрен бәйрәм итәләр.

Әйе, хәрефләрне тану, иҗекләр, сүзләр төзү, укырга өйрәнү җиңел булмады. Әмма сез тырыштыгыз, өйрәндегез. «Тырышкан табар, ташка кадак кагар» диләр. Булдырдыгыз! Бүген безнең сыйныфтагы һәр бала укый, яза, саный белә. Чын күңелдән котлыйм, сезне, укучылар! Бүген сезнең бәйрәм, безнең бәйрәм, барыбызның да бәйрәме. 
Убырлы керә.

Туктагыз әле, туктагыз! И ходаем, үзләре бәйрәм итәләр дә бәйрәм итәләр. Ник миңа дәшсеннәр. Миңа чакыру җибәрсәгез кәгазь бетәр идемени? Менә кызык итәм әле үзегезне. Тылсым белән бәйрәмегезне өзәм дә китәм.

Укучылар. 
Гафу ит инде безне, Убырлы! Башка бәйрәмнәргә чакырырбыз. Бәйрәмебезгә комачаулама.

Убырлы.

Ярар инде, тик бер шартым бар. Мин сезгә табышмаклар әйтәм. Шунда  сезгә бик кирәкле сүз чыгачак. Шул сүзне тапсагыз, дәвам итәрсез!...

Укучылар.

Әйдә, Убырлы карчык, сынап кара үзебезне.

Убырлы.

Табышмакларым әкият геройларына багышлана.

(Экранда кроссворд чыга. Җаваплары экранда язылып барыла.)







1. Карурманда йөридер, кети –кети уйныйдыр. (Шүрәле).

2. Г.Тукай әкиятендә Шүрәленең бармагын кыстырган герой. (Былтыр).

3. Тәгәрәп китеп әбидән, бабайдан, куяннан кача алган, төлкедән кача алмаган? (Икмәк).

4. «Попугай белән леопард» әкиятендә леопард өстенә кем су сибеп торды? (Фил)

5. Арыш арасындагы капкынга нинди әйбәт хайван эләкте. (Болан).

6. Озын чәчен алтын тарак белән кем тарый? (Су анасы)

Убырлы.

Ой, молодцы! Бар табышмакларга да дөрес җавап бирдегез. Укыйк әле, нинди сүз килеп чыкты икән?

Укучылар.

Ә - л – и – ф – б – а.

Убырлы. Укучылар, бик тырыш, белемле икәнсез. Мин бик шат. Миңа әкиятемә китәргә вакыт җитте. Сау булыгыз!

Укучылар.

Сау бул, Убырлы!

6 укучы.
Тышты ап – ак кар яуганда

Без җыелдык бәйрәмгә.

Безнең шатлык эчкә сыймый

Сезгә ничек сөйләргә.

7 укучы.

Бүген бездә зур тантана.

Моңсу да ул ямьле дә

Әлифбабыз китә бездән

Бу көн калыр хәтердә.

8 укучы.

Күч безнең күңелгә,

Җыр яме, җир яме!

Рәхим ит, түрдән үз,

Әлифба бәйрәме!

(Залга Әлифба керә.)

Әлифба.

Мин Әлифба, таныйсызмы?

Танымыйм, дип тормыйсызмы?

Юктыр, юктыр ышанам

Сезне күреп шатланам.

Исемдә һәрберегезнең

Күңелле йөзләрегез.

Яхшы дигәч, укытучыгыз

Елмайды күзләрегез.

Хәзер инде зур кешеләр

Балалар, булдыгыз сез

Төрле – төрле китапларны

Яратып укырсыз сез.

9 укучы.

Әлифба, әлифба!!!

Иң яхшы дусларың

Булдык гел без синең

Һәр хәреф елмаеп,

Әйтте үз исемен.

10 укучы. («Ә» хәрефе)

«Әни», - дип телем ачылган

Әни сөйгән, назлаган,

Кайсыгыз соң дәфтәренә 

«Ә» хәрефен язмаган.

1 укучы («Л» хәрефе)

Күзләремнән яшьләр чыкты

Капкан идем лимонны

Сары булгач, бик тәмле дип

Белгән идем мин аны.

2 укучы («И» хәрефе)

«И» хәрефе ипидә бар

Бар ул ил һәм икмәктә

«И» хәрефе икелегә

Укымаска өйрәтә.

3 укучы («Ф» хәрефе)

Фил бүрәнә ташып йөри

Кара урман эчендә

Һаман тора күз алдымда

Күрсәм дә тик төшемдә.

4 укучы («Б» хәрефе)

Бөрлегәнем, җиләгем, дип

Иркәли мине әни.

Мин бит әле бик кечкенә

Мин бит әле бик нәни.

5 укучы («А» хәрефе)

А хәрефе бик күп җирдә

Алма, акбур, агачта

А хәрефен яратабыз

Өйрәнәбез иң башта.

Барысы бергә.
Һәммәбезнең үз урыны

 Барыбыз да кирәкле

Безне Әлифба китабы

Дус булырга өйрәтте.

6 укучы.

Әлифба син алып кердең

Безне белем иленә.

Ялкаулык та, тырышлык та

Шушы илдә беленә.

7 укучы.

Хәрефләрне тиз өйрәндек

Сүзләр тезеп уйнадык

Көн дә иртән сагынып килдек.

Мәктәптән без туймадык.
Җыр: «Карлыгачлар»
8 укучы.

Сизелмичә үтте көннәр,
Хәреф арты хәрефләр

Башка китап көтә безне,

Әкиятләр, шигырьләр.

9 укучы.

39 хәреф белән 

Таныштык без тиз генә

Олы ярдәмче булдың син,

Рәхмәт инде, Әлифба!

Барысы бергә.

Рәхмәт сиңа, Әлифба!

10 укучы.

Сәнгатьле итеп сөйләргә

Аңлаешлы укырга,

Табышмаклар чишәргә

Өйрәттең син,Әлифба.

1 укучы.

Өйрәтте Әлифба безне

Табиатьне сөяргә.

Кечкенә дусларыбызга

Бул, син, дустым, дияргә.

2 укучы.

Өйрәтте чиста булырга

Пөхтәлекне сакларга,

Усал, ямьсезләрдән безгә

Кечеләрне якларга.

Әлифба.

Күреп торам бик күп нәрсә

Сезнең хәтердә калган

Тагын бер дустыгыз бар,

Ишек артында торган.

3 укучы. («Азбука» ны җитәкләп алып керә.)

Онытмабыз сине дә без,

Һәрбер битең кадерле,

Сөйләп күрсәтәбез әле,

Син өйрәткән шигырьне.

Җыр: «Пусть всегда будет солнце».
4 укучы.

Ял минутлары да истә,

Күрсәтеп китик әле.

Сәламәт, җитез булырга

Өйрәтте алар безне.

(Рус телендә ял минуты күрсәтелә.
Математика керә).
Математика.

Исәнмесез, кадерле дусларым. Минем дә сезне сынап карыйсым килде әле. Сез инде мине Әлифба белән бергә укый башладыгыз. Бик күп мисал, мәсьәлә чиштек. Әйдәгез әле, кем җитез, кем зирәк икән?

Әни уенчыклар алган,

Балаларга тараткан.

Алсуга ул биргән шар,

Илгизәргә самовар,

Илсур улына барабан,

Гөлназ кызына диван.

Санагыз әле, дуслар,

Күпме уенчык булган?

(Җавап бирәләр).

Нәни дусларым! Мин бик шат, рәхмәт сезгә. Алга таба уңышлар телим сезгә.

Барысы.

Рәхмәт, сиңа, математика!

(Акрын гына «Туган тел» көе яңгырый.)
Әлифба.

Дусларым, ишетәмсез,

Нинди көй яңгырый?

Әйтегез, кем белә?

Үтенеп мин сорыйм.

5 укучы.

Бу көйне, бу җырны

Беләбез, Әлифба,

Әйдәгез, җырлыйбыз,

Кушылсын һәр бала.

Җыр: «Туган тел».Г.Тукай  сүзләре,халык көе.
(Туган тел керә.)
Туган тел.

Исәнмесез, минем матур,

Сөекле дусларым.

Тырышып укучы

Кызларым, улларым.

Әлифба бәйрәме белән

Мин котлыйм ихластан

Кадерле дусларым

       Уңгансыз  һәр яктан.

Әлифба.

Яратып укыгыз, туган тел китабын,

Анда күп әкиятләр,

Рәсемнәр күп тагын.

Ул сезне өйрәтер,

Ватанны сөяргә

Табигать – ананың

Кадерен белергә.

Җыр: «Туган тел». Д.Абдуллин сүзләре,М.Минһаҗев көе.
Әлифба.

Менә, дуслар, минем сездән

Китәр сәгатем җитте.

Яратыгыз әти - әнине,

Сөекле туган телне.

Әти - әни җир йөзендә

Иң кадерле кешеләр.

Туган илне икенче төрле

Ватаным минем, диләр.

Уңышлар теләп калам мин

Зур үсегез һәммәгез,

«5» ле белән дус булыгыз,

«3» ле эләктермәгез.

Барысы.

Рәхмәт сиңа,Әлифба!

Әлифба.

Нәни дусларым,

 Рәхмәт сезгә дә.

Әлифбаны нык

Үзләштергәнгә

Белем сараен

Керергә ачып

Сезнең кулларда

Хәзер бар ачкыч

Нәни дусларым

Шуны белегез:

Фәкать Әлифба

Белемгә нигез.

6 укучы.

Әлифба, Әлифба

Китәсең бит инде

Җыр итеп җырлыйбыз

Иң соңгы битеңне.

Җыр: «Әлифба» (З. Туфайлова сүзләре, Л. Хәйретдинова музыкасы).

Укытучы.

Укучылар,  әйдәгез матур итеп Әлифбаны озатыйк.

Барысы бергә.

Рәхмәт, сиңа,

Хуш, сау бул, Әлифба. (Әлифба чыгып китә).

Туган тел.

Син яраткан иң матур сүз,

 Нинди сүз, әйт, бәбкәем?

7 укучы.

Иң назлы сүз, иң якын сүз

Ул матур сүз - әнкәем.

Туган тел.

Бар тагын бер иң матур сүз

Һәрвакыт син әйткәнең.

Анысы нәрсә?

8 укучы.

 Ул матур сүз, ул якын сүз - әткәем.

Туган тел.

Үскәнем, я инде, син әйт.

9 укучы.

 Ул матур сүз – илкәем,

Анда син, мин – һәммәбез дә,

Анда әткәем, әнкәем.

10 укучы.

Рәхмәт, Туган тел, сиңа

Безгә килүең өчен

Дуслашырбыз, серләшербез

Белем алып үтәр безнең

Туачак һәр көнебез.

Укытучы.

 Кадерле балалар! Безнең Әлифбаны өйрәнүдә зур көчләрен куючылар - әти - әниләребез. Әйдәгез, аларга да зур рәхмәтебезне белдерик.

1 укучы.

Сезгә зур рәхмәтебезне

Җиткерәбез һәммәбез

Олы ярдәмегез өчен

Башыбызны иябез.

(Балалар үз куллары белән әзерләгән бүләкләрен тапшыралар).

Туган тел.

Китап – ярдәмчең синең,

Дустың, киңәшчең синең,

Ул хөрмәткә бик хаклы

Кадерлә син китапны.

Азбука.

Почмакларын бөкләмә

Битләрен дә ертма, син

Керле кул белән аны,

Беркайчан да тотма син.

Туган тел.

Күзең белән кара син,

Күңелең белән уйла син,

Уен уйлап, язуыңны
Ялгыш язып куйма син.

Математика.

Кат – кат уйла хисапны,

Дөрес чыгар шул чакны
Уйла җитез, уйла тиз,

Биш кат үлчә, 1 кат кис.

Туган тел.

Дәфтәрең чиста булсын,

Китабың көлеп торсын,

Ачып җибәргәндә син,

Үзлегеннән укылсын.

Туган тел – иң татлы тел,

Туган тел – иң тәмле тел.

Тәмле дип телең йотма,

Туган телне онытма!

Укытучы.

Укучыларым, кунакларыбыз алдында соңгы сүзебезне әйтик. Бэйрәмебез ахырына якынлашып килә.

Барысы бергә.

Сезнең алда без

Вәгъдә бирәбез:

Ялкауланмаска, 

«2» ле алмаска,

Тырыш булырга,

«5» кә укырга.

Җыр: «Өйрәтәләр мәктәпләрдә».М.Плясковский сүзләре,В.Шаинский көе.
Мәктәп дирекциясе,шефлык итүче сыйныф укучылары балаларны бәйрәм белән котлыйлар һәм истәлекле бүләкләр тапшыралар.
 Кичәнең икенче өлешендә балалар һәм әти-әниләр

катнашында концерт  номерлары.
Соңыннан чәй табынына утыралар.

  Беренчеләр.
1.   Беренчеләр кем, дисәгез,

    Ул менә без булабыз.

 Безнең мәктәп җылы оя

 Шул ояга сыябыз.

  Беренчеләр җитезләр

  Җитезләр, сөйкемлеләр,

  Карагыз әле, без дә

  Карлыгач шикеллеләр.

2.   Дәреслекләр көтә безне

  Тәмле  аш пешә һәр көн

  Карлыгачтай эшчәннәр

  Укый да белә һәркем.

 Гөр киләбез, җыр сузабыз

Уйныйбыз  әйлән – бәйлән

 Җәелеп китеп, җитәкләштек

 Әйтерсең алтын сәйлән.

                            Хәерле иртә.

1. Әтәчтән дә иртәрәк

Уяндым мин әлбәттә.

Хәерле иртә, әнкәм,

Хәерле иртә, әткәм.

2. Урынны үзем җыям

Үзем юына алам.

Хәерле итрә, әбкәм,

Хәерле иртә, бабам.

3. Мәктәпкә үзем барам

Калалар мине мактап

Хәерле иртә, апам,

Хәерле иртә, мәктәп.

                   Туган тел.
                          З. Минһаҗева 

1. Әткәм - әнкәм сүзе белән

 Ачылган телем минем

Син бирдең миңа ышаныч

Кичкәндә белем илен.

И газиз татар телем син,

Кадерле туган телем

Төрле телләр бакчасында

Хуш исле гүзәл илем.

2. Ата – бабамнар үткәнен,

Белдем мин синең аша.

Башка телләрнең эченә,

Кердем мин синең аша.

И газиз татар телем син,

Кадерле туган телем

Төрле телләр бакчасында

Хуш исле гүзәл илем.
3. Ярдәм иттең белдерергә,

Күңелемдә ни барын.

Син ярдәм иттең аңларга,

Кешеләрнең моң – зарын.

И газиз татар телем син,

Кадерле туган телем

Төрле телләр бакчасында

Хуш исле гүзәл илем.

  Әлифбам.
1. И, Әлифбам, синең тәүге фәннәрнең

Тәүге баскычы –

Син кадерле, син туган телемнең

Алтын ачкычы.

Укырга да өйрәттең

Язарга да өйрәттең

Син кадерле, син туган телемнең

Алтын ачкычы.

2. И, Әлифбам, син кулымда балкыйсың

Нәкъ нур булып

Һәр баланы зур бәхеткә илтүче

Ак юл булып.

 Укырга да өйрәттең

 Язарга да өйрәттең

 Син кадерле, син туган телемнең

                     Алтын ачкычы.
Әлифба.

1. Өйрәттең син мине

Хәрефләр тезәргә.

Тылсымлы хәрефләр

Әйләнде сүзләргә.

Әлифба, әлифба,

Син минем юл башым

Син белем илендә

Иң якын кояшым.

2. Каләмем йөгерә

Мин бер сүз әйтүгә

Дәфтәрдә бар хәреф

Әти дә, әни дә

 Әлифба, әлифба,

Син минем юл башым

Син белем илендә

Иң якын кояшым.

3. Елмаям, көләм мин

Нур тулы күзләрем

Ватаным турында

Иң тәүге сүзләрем

Әлифба, әлифба,

Син минем юл башым

Син белем илендә

Иң якын кояшым.

                  Балтач муниципаль районы

        Субаш урта гомуми белем мәктәбе.

     «Рәхмәт сиңа ,Әлифбам»
           Әдәби-музыкаль кичә.
Укытучы: Фролова Ризидә Вәкил кызы.

              Балтач муниципаль районы

        Субаш урта гомуми белем мәктәбе.

     «Рәхмәт сиңа ,Әлифбам»
           Әдәби-музыкаль кичә.
Укытучы: Фролова Ризидә Вәкил кызы.

           2010 нчы ел,февраль.

